BEPI SARTORI


COSSA SITO DE MI
Cossa sito de mi dopo trent'ani

che te scolto passar drento ste aque

anima de la val. Trent'ani,

e te si deventada la me casa,

e te se deventada el me paese.

Me porto drento scampoli de luna

e rèfoli de vento e canti e ciassi

e tanti amissi scarmenà dal tempo

persi e ripersi e ritrovà, e le note

passade a rancurar l'ultimo fià,

le crose somenà longo le strade,

sgrisoloni de vita, gropi in gola,

e i canti de i alpini, el sospirar

de i veci, i oci grandi de i butini,

e sogni de castei, de veci muri,

ruderi, sassi e piere

carghi de storie e de fantasmi,

de eserciti, de guere.

E sempre atorno a farne da soàsa

e a darne el segno

del tempo che ne par ch'el s'àa ferma

sto Adese che note e giorno el va

strapegandosse via

i sogni catà su casa par casa.

Po, sigual che la val la se finisse,

a lento a lento el se descolorisse

par soterarse ne l'eternità.

